
Nd. 247. Frumvarp til laga [114. mál)
um breyting á lögum nr. 112 1935, um hæstarétt.

Flm.: Ólafur Björnsson.

1. gr.
a. A eftir 4. tölulið 6. gr. laganna bætist:

5. Engum má veita dómaraembætti í hæstarétti, ef hann hefur verið i
framboði við síðustu almennar alþingiskosningar, er fram hafa farið, áður en
embættið var veitt, eða aukakosningar til Alþingis, er fram hafa farið síðar.

b. Niðurlagsmálsgr. sömu lagagr, hljóði svo:
Aður en dómaraembætti í hæstarétti er veitt, skal' dómsmálaráðuneytið

skipa þriggja manna nefnd til þess að dæma um hæfni umsækjenda. Sé einn
nefndarmanna skipaður samkvæmt tilnefningu hæstaréttar, annar samkvæmt
tilnefningu lögfræðiprófessora við Háskóla íslands og sá þriðji án tilnefningar.
Nefndin skal láta í té umsögn um hæfni umsækjenda til þess að gegna embætti
hæstaréttardómara og raða umsækjendum með tilliti til hæfni þeirra. Engan má
skipa í embættið, nema meiri hluti nefndarmanna hafi látið það álit i ljós, að
umsækjandi sé hæfur til þess að gegna embættinu.

2. gr.
Lög þessi öðlast þegar gildi.

Greinargerð.
Tilgangur frv. þessa, ef að lögum verður, er að tryggja það betur en nú er

gert, að i embætti hæstaréttardómara veljist menn, er hlutlausir séu i stjórnmálum.
Felur frv. annars vegar í sér takmörkun á veitingarvaldi dómsmálaráðherra, er
embætti í hæstarétti losnar, hins vegar ákvæði um það, að menn þeir, er um emh-
ætti hæstaréttardómara sækja, séu ekki á oddi i stjórnmálabaráttunni. Að áliti mínu
mundi hér vera um að ræða spor i áttina til aukins réttaröryggis i landinu.

Ég tel, að sú framvinda efnahagsmála þjóðarinnar, er nú má telja líklegasta,
valdi aukinni nauðsyn þess, að réttaröryggið sé betur tryggt. Reynsla síðustu ára-
tuga hefur sýnt það, að jafnhliða aukinni opinberri stjórn efnahagsmálanna hefur
þró azt réttarfar, sem byggist fyrst og fremst á pólitískum dómstólum og er þannig
óskylt lýðræðislegum réttarfarshugmyndum. Má í því sambandi vitna jöfnum hönd-
um til réttarfars fasistaríkjanna og kommúnistaríkjanna. Hér á landi hefur opinber
stjórn efnahagsmálanna farið mjög í vöxt síðustu áratugi. Fyrir og eftir. siðari
heimsstyrjöldina ríkti hér, sem kunnugt er, mjög víðtækur haftabúskapur. A árun-
um 1950-1955 var hins vegar gert mikið átak til þess að aflétta haftabúskapnum,
en nú er sýnt, að sækja muni aftur i fyrra horf, sennilega í ríkara mæli en nokkru
sinni fyrr. Enda þótt ég telji, að færa megi veigamikil rök fyrir því, að haftábú-
skapur sé óframkvæmanlegur án atbeina pólitískra dómstóla, þá er vist, að það
réttarfar brýtur í bág við réttarfarskennd almennings hér á landi. Er þvi að mínu
áliti .fyllstaástæða til þess að sporna við slíkri þróun, og því er frv. þetta borið
fram.


